
SOLIQ TIZIMIDA NEFT-GAZ SANOATI 
KORXONALARINI SOLIQQA TORTISHDAGI 

MUOMMOLAR

Jabborov Mashrab Ismoil o‘g‘li
TDIU mustaqil izlanuvchisi

E-mail: mashrabjabborov16@gmail.com

Annotatsiya. Mazkur maqolada O‘zbekiston soliq tizimida neft-gaz sanoati korxonalarini soliqqa tortish jarayonining 
amaldagi holati va uni takomillashtirish masalalari ilmiy jihatdan tahlil qilingan. Neft-gaz sohasi mamlakat iqtisodiyotida 
strategik ahamiyatga ega bo‘lib, davlat budjeti daromadlarining muhim qismini shakllantiradi. Shu munosabat bilan 
soliq mexanizmlarini soddalashtirish, soliq imtiyozlarining iqtisodiy samaradorligini oshirish, resurs soliqlarini hisoblash 
tartibini yanada takomillashtirish, investitsion loyihalarni soliqqa tortishda rag‘batlantiruvchi yondashuvlarni kengaytirish 
hamda soliq ma’lumotlarining shaffofligini kuchaytirish zarurati asoslab berilgan. Tadqiqot natijasida neft-gaz sanoati 
korxonalarining moliyaviy barqarorligini mustahkamlash va soliq tushumlari barqarorligini ta’minlashga qaratilgan amaliy 
taklif va tavsiyalar ishlab chiqilgan.

Kalit soʻzlar: soliq tizimi, soliq imtiyozlari, foyda solig‘i, moliyaviy barqarorlik, soliq majburiyatlari, neft-gaz sanoati 
korxonalari, soliq mexanizmi.

Abstract. This article provides a scientific analysis of the current state of taxation of oil and gas industry enterprises within 
the tax system of Uzbekistan and identifies key directions for its improvement. The oil and gas sector plays a strategically 
important role in the national economy and constitutes a significant share of state budget revenues. In this context, the 
study substantiates the need to streamline tax mechanisms, enhance the effectiveness of tax incentives, improve the 
methodology for calculating resource-based taxes, expand tax incentives for investment projects, and strengthen the 
transparency of tax-related information. Based on the research findings, practical recommendations have been developed 
to reinforce the financial stability of oil and gas enterprises and ensure the sustainability of budget revenues.

Key words: tax system, tax incentives, corporate income tax, financial stability, tax liabilities, oil and gas industry 
enterprises, tax mechanism.

Аннотация. В статье проведён научный анализ современного состояния налогообложения предприятий 
нефтегазовой промышленности в налоговой системе Узбекистана и определены направления её 
совершенствования. Нефтегазовый сектор занимает стратегически важное место в национальной экономике и 
формирует значительную часть доходов государственного бюджета. В связи с этим обоснована необходимость 
оптимизации налоговых механизмов, повышения эффективности налоговых льгот, совершенствования порядка 
расчёта ресурсных налогов, расширения стимулирующих налоговых инструментов для инвестиционных проектов, 
а также усиления прозрачности налоговой информации. По результатам исследования разработаны практические 
рекомендации, направленные на укрепление финансовой устойчивости предприятий нефтегазовой отрасли и 
обеспечение стабильности бюджетных поступлений.

Ключевые слова: налоговая система, налоговые льготы, налог на прибыль, финансовая устойчивость, налоговые 
обязательства, предприятия нефтегазовой отрасли, налоговый механизм.

K I R I S H
Soliq tizimi iqtisodiyotning ajralmas qismi bo‘lib, mamlakatning ustuvor yo‘nalishlariga erishishda 

muhim moliyaviy mexanizm hisoblanadi. Xususan, 2018-yilda qabul qilingan O‘zbekiston Respublikasi soliq 
siyosatini takomillashtirish konsepsiyasi soliq yukini maqbullashtirish va soliq tizimini soddalashtirish orqali 
iqtisodiy faollikni qo‘llab-quvvatlashga qaratilgan. Mazkur konsepsiya neft-gaz sanoati korxonalarida mavjud 
muammolarni samarali hal etish uchun qulay institutsional shart-sharoitlar yaratishga xizmat qiladi. Shu 
bilan birga, soliq tizimida ishbilarmonlik va investitsiyaviy faollikni yanada oshirish, sog‘lom raqobat muhitini 

shakllantirish hamda soliq islohotlarining izchil amalga oshirilishini ta’minlash maqsadida mavjud to‘siqlarni 
bartaraf etish zarurati saqlanib qolmoqda.

Bugungi kunda neft-gaz sanoati har qanday davlat iqtisodiy barqarorligining muhim tayanchi bo‘lib, budjet 
daromadlari tarkibida va milliy xavfsizlikni ta’minlashda strategik ahamiyatga ega tarmoqlardan biri hisoblanadi. 
Bozor iqtisodiyotiga chuqur integratsiyalashuv sharoitida neft-gaz sanoati korxonalarining moliyaviy-xo‘jalik 
faoliyatini samarali boshqarish hamda ular tomonidan yaratilayotgan qo‘shimcha qiymatning iqtisodiyotda 
oqilona taqsimlanishi soliq tizimini yanada takomillashtirishni taqozo etadi.

Tahlillar shuni ko‘rsatadiki, neft-gaz sanoati korxonalarini soliqqa tortish mexanizmlarida mavjud ayrim 
tizimli xususiyatlar sohaning raqobatbardosh rivojlanish sur’atlariga ta’sir ko‘rsatishi mumkin. Amaldagi soliq 
siyosati, asosan, iqtisodiyotning barcha subyektlari uchun umumiy bo‘lgan normalarga tayanadi. Qonunchilikni 
o‘rganish jarayonida resurs soliqlari, yer qa’ri uchun to‘lovlar, foyda solig‘i, aksiz solig‘i va boshqa fiskal 
majburiyatlarning yuqori ulushi ayrim holatlarda korxonalar rentabelligi va investitsion jozibadorligiga ta’sir 
etishi ehtimoli aniqlangan. Ushbu omillar uzoq muddatli istiqbolda yangi konlarni o‘zlashtirish, ishlab chiqarish 
quvvatlarini modernizatsiya qilish hamda innovatsion texnologiyalarni joriy etish jarayonlarida qo‘shimcha 
moliyaviy yondashuvlarni talab etishini ko‘rsatadi.

M A V Z U G A  O I D  A D A B I Y O T L A R N I N G  S H A R H I
Umuman olganda, iqtisodiyotda soliq tizimining amal qilishi, undagi muammolar hamda ular bilan bog‘liq 

xorijiy tajribalarni o‘rganishga bag‘ishlangan ilmiy tadqiqotlar olib borgan ko‘plab xorijlik iqtisodchi olimlarni 
qayd etish mumkin. Jumladan, A. Smit, U. Petti, D. Rikardo, A. Atkinson, A. Laffer, M. Fridman va J. Keyns 
kabi mashhur iqtisodchilar soliq nazariyasi va fiskal siyosat masalalariga doir fundamental g‘oyalarni ilgari 
surganlar. Shuningdek, MDH mamlakatlari iqtisodchilari orasida A. A. Pugachev, I. V. Kartovenko, D. M. 
Dranenko, N. Milayakov, T. G. Mozjerina, A. Nardina, M. N. Kreinina, T. Ostrovenko va boshqa olimlar soliq 
tizimini takomillashtirish masalalariga oid ilmiy izlanishlar olib borgan hamda muhim ilmiy asarlar yaratganlar.

Mamlakatimizda esa soliq yukini baholash va uni optimallashtirish masalalariga bag‘ishlangan tadqiqotlar 
mahalliy iqtisodchi olimlar tomonidan ham keng miqyosda amalga oshirilgan. Xususan, S. Xudoyqulov, T. 
Malikоv, S. Adizov, O. Abduraxmonov, M. Almardonov, Sh. Sh. To‘raev, B. F. Azimov, O. Iminov, Sh. Jalilov, 
Q. To‘xsanov, J. Urmonov, F. Isaev va boshqa olimlar soliq tizimining samaradorligini oshirish, soliq yukini 
maqbullashtirish hamda fiskal siyosatning iqtisodiy rivojlanishga ta’sirini tadqiq etish bo‘yicha ilmiy izlanishlar 
olib borganlar. 

T A D Q I Q O T  M E T O D O L O G I YA S I
O‘zbekiston Respublikasida neft-gaz sanoati korxonalarini soliqqa tortish bilan bog‘liq masalalar zamonaviy 

iqtisodiy tahlilning eng dolzarb yo‘nalishlaridan biri hisoblanadi. Mazkur jarayon ko‘p omilli, tizimli hamda 
iqtisodiy-huquqiy jihatdan murakkab mexanizmni o‘z ichiga oladi. Neft-gaz majmuasining milliy iqtisodiyotdagi 
strategik ahamiyati ushbu tarmoqda fiskal yukning optimal darajada shakllanishi davlat budjeti barqarorligi, 
investitsion muhitning jozibadorligi va korxonalar rentabelligi uchun muhim omil ekanligini ko‘rsatadi. Shu 
munosabat bilan neft-gaz sanoati korxonalarini soliqqa tortishning amaldagi holatini chuqur tahlil qilish va 
baholash metodologiyasini ishlab chiqish ilmiy asoslangan yondashuvni talab etadi.

Tadqiqot jarayonida mazkur muammoga doir ilmiy adabiyotlar tizimli ravishda tahlil qilindi hamda soha 
bo‘yicha yetakchi tadqiqotchilar va mutaxassislarning ilmiy-nazariy qarashlari umumlashtirish va guruhlashtirish 
metodlari asosida o‘rganildi. Rasmiy statistik ma’lumotlar va amaliy materiallarga tayangan holda tahlil va sintez 
usullari qo‘llanildi hamda asoslantirilgan ilmiy xulosalar chiqarildi. Shuningdek, mantiqiy va taqqoslama tahlil, 
abstrakt-mantiqiy fikrlash hamda statistik usullardan foydalanish orqali kompleks tahlillar amalga oshirildi va 
ularning natijasida ilmiy-amaliy takliflar shakllantirildi.

Т A H L I L  V A  N A T I J A L A R
Bugungi kunda mamlakatimizda amalga oshirilayotgan islohotlar, avvalo, soliqqa tortish tizimidagi mavjud 

muammolarni aniqlash va ularni bosqichma-bosqich bartaraf etishga qaratilgani bilan izohlanadi. Jahon 
tajribasi shuni ko‘rsatadiki, neft-gaz tarmog‘ida soliq yukini oqilona optimallashtirish orqali fiskal barqarorlikka 
erishish va sohaning investitsion jozibadorligini oshirish mumkin. Bunda investorlar manfaatlarini davlat fiskal 
manfaatlari bilan muvozanatlashtirish ustuvor ahamiyat kasb etadi.

Mazkur maqolada soliqqa tortish jarayonida yuzaga kelayotgan asosiy to‘siqlarni aniqlash va ularni tahlil 
qilish maqsad qilib olindi. Ushbu to‘siqlarga, eng avvalo, soliq ma’murchiligi jarayonlarining murakkabligi, soliq 
stavkalarining yetarli darajada differensiallashmaganligi, hisobot shakllarining ko‘pligi hamda normativ-huquqiy 
bazaning tez-tez yangilanib borishi kabi omillar kiradi. Shu bois, soliqqa tortish tizimidagi muammolarni chuqur 

tahlil qilish, xalqaro tajribaga tayangan holda uni takomillashtirish va soliq mexanizmlarining samaradorligini 
baholash dolzarb ilmiy-amaliy ahamiyat kasb etadi.

Mazkur masalalarning amaliy jihatlarini aniq neft-gaz sanoati korxonasi misolida o‘rganish tadqiqotning 
ilmiy va amaliy ahamiyatini yanada oshiradi. Jumladan, hisobot davrida iste’molchilarga jami 20 313,1 mln kub 
metr tabiiy gaz yetkazib berilgan bo‘lib, shundan 10 579,5 mln kub metri aholi iste’moliga, 9 733,6 mln kub 
metri esa ulgurji iste’molchilarga to‘g‘ri kelgan. Bundan tashqari, 628,1 ming tonna suyultirilgan gaz yetkazib 
berilgan.

Gaz ta’minoti sezilarli hajmda amalga oshirilganiga qaramay, tizimda ayrim takomillashtirishni talab etuvchi 
jihatlar saqlanib qolmoqda. Xususan, amalga oshirilgan chora-tadbirlar natijasida texnologik jarayonlardagi 
me’yoriy yo‘qotishlar 199 mln kub metrga (49%) qisqartirilgan bo‘lsa-da, ayrim hududiy gaz ta’minoti 
korxonalarida yo‘qotishlar darajasi nisbatan yuqori bo‘lib qolmoqda. Ushbu holat infratuzilmaning jismoniy 
eskirganligi, gaz tarmoqlarining o‘z vaqtida ta’mirlanmasligi hamda bosimni boshqarish tizimlarini yanada 
takomillashtirish zarurati bilan izohlanadi.

Shuningdek, sohada investitsiya loyihalari izchil amalga oshirilayotgan bo‘lib, ularning samaradorligini 
oshirish bo‘yicha qo‘shimcha imkoniyatlar mavjud. Jumladan, uchta yirik loyiha doirasida jami 64,1 mln AQSh 
dollari (115%) miqdoridagi investitsiya mablag‘lari o‘zlashtirilgani bu yo‘nalishda muayyan ijobiy natijalarga 
erishilganidan dalolat beradi. Shu bilan birga, investitsiya resurslaridan foydalanish samaradorligini yanada 
oshirish sohaning barqaror rivojlanishini ta’minlashga xizmat qiladi (1-rasm).

1-rasm. Neft-gaz sanoati korxonalarini soliqqa tortishdagi muammolari1

O‘zbekiston iqtisodiyotida fiskal barqarorlikni ta’minlashda neft-gaz sanoati korxonalarini soliqqa tortish 
tizimi muhim ahamiyat kasb etib, u mazkur korxonalarning moliyaviy barqarorligiga sezilarli darajada ta’sir 
ko‘rsatadi. Ushbu muhokama bo‘limida soliqqa tortish tizimida mavjud muammolarning asosiy jihatlari ilmiy 
tahlil asosida yoritiladi. Avvalo, soliq me’yorlarining murakkabligi va ularning tez-tez yangilanib borishi neft-gaz 
sanoati korxonalari faoliyati uchun muhim tashkiliy va moliyaviy omil hisoblanadi.

Neft-gaz sektorida bir vaqtning o‘zida bir nechta murakkab soliq turlarining — aksiz solig‘i, yer qa’ridan 
foydalanganlik uchun soliq, foyda solig‘i, turli fiskal majburiyatlar hamda ekologik to‘lovlarning qo‘llanilishi 
strategik rejalashtirish jarayonida budjet prognozlarining aniqligiga ma’lum darajada ta’sir ko‘rsatadi. Shu bois, 
soliq yukini hisoblash mexanizmlarini yanada soddalashtirish va izchil tizimga keltirish zarurati yuzaga keladi.

Ikkinchidan, konlarning geologik va texnologik xususiyatlari yetarli darajada inobatga olinmagan holda 
yagona soliq tamoyillarining qo‘llanilishi iqtisodiy muvozanatga ta’sir etishi mumkin. Xususan, chuqur joylashgan, 

1	  Muallif tomonidan tuzilgan.

kam rentabelli yoki qazib olish xarajatlari yuqori bo‘lgan konlarda soliq yukining bir xil darajada qo‘llanilishi 
ularni ekspluatatsiya qilish samaradorligini pasaytiradi. Bunday holat ishlab chiqarish hajmlarining qisqarishiga 
va davlat budjeti tushumlarining o‘sish sur’atlariga ta’sir ko‘rsatishi ehtimolini kuchaytiradi.

Uchinchidan, xorijiy investorlar uchun mo‘ljallangan soliq imtiyozlari va kafolatlar tizimini yanada 
takomillashtirish xalqaro hamkorlikni kengaytirishda muhim ahamiyatga ega. Neft-gaz loyihalarining uzoq 
muddatli va kapital talab qiluvchi xususiyati soliq siyosatining barqaror va prognoz qilinadigan bo‘lishini taqozo 
etadi. Amaldagi siyosatda barqarorlikni mustahkamlash orqali investorlar uchun ishonch muhitini kengaytirish 
imkoniyati mavjud.

Xulosa qilib aytganda, neft-gaz sanoati korxonalarini soliqqa tortish tizimida mavjud muammolarni bartaraf 
etish fiskal siyosatning izchilligini ta’minlash, soliq ma’muriyatchiligini soddalashtirish, real sektorni rag‘batlantirish 
hamda investitsion muhitni yaxshilashga xizmat qiladi. Ushbu yo‘nalishlarda amalga oshiriladigan tizimli chora-
tadbirlar sohaning samaradorligini oshirish va davlat budjeti barqarorligini mustahkamlash imkoniyatlarini 
sezilarli darajada kengaytiradi.

X U L O S A  V A  T A K L I F L A R
Xulosa sifatida ta’kidlash joizki, O‘zbekiston iqtisodiyotining strategik rivojlanishida fiskal barqarorlik muhim 

omillardan biri hisoblanadi. Neft-gaz sanoati korxonalarini soliqqa tortish tizimi ushbu barqarorlikni ta’minlashda 
muhim rol o‘ynab, uning samaradorligi bevosita korxonalar moliyaviy holati, ishlab chiqarish samaradorligi va 
investitsion jozibadorligiga ta’sir ko‘rsatadi. Amaldagi soliq ma’murchiligi tizimining nisbatan murakkabligi, soliq 
yukining yuqori darajasi, konlarning geologik va texnologik xususiyatlari yetarli darajada hisobga olinmagan 
soliq stavkalari, shuningdek normativ-huquqiy bazaning tez-tez yangilanib borishi moliyaviy barqarorlikni 
mustahkamlash jarayonida qo‘shimcha tashkiliy va iqtisodiy yondashuvlarni talab etmoqda. Shu bilan birga, 
konlarning rentabellik darajasiga moslashmagan soliq siyosati, ekologik yig‘imlarning ko‘pligi hamda nazorat 
organlari o‘rtasida axborot almashuvini yanada takomillashtirish zarurati sektorning raqobatbardoshligini 
oshirish imkoniyatlari mavjudligini ko‘rsatadi.

Xalqaro amaliyot bilan qiyosiy tahlil shuni anglatadiki, O‘zbekistonda soliq barqarorligi, soliq imtiyozlarining 
samaradorligi va investitsion kafolatlarni kuchaytirish bo‘yicha qo‘shimcha imkoniyatlar mavjud bo‘lib, ulardan 
oqilona foydalanish neft-gaz sanoatini modernizatsiya qilish jarayonlarini jadallashtirishga xizmat qilishi 
mumkin. Shu nuqtai nazardan, neft-gaz sanoatida fiskal siyosatni izchil takomillashtirish, soliq mexanizmlarini 
optimallashtirish, shaffoflik va raqamli texnologiyalarni keng joriy etish orqali soha samaradorligini yanada 
oshirish, davlat budjeti daromadlarining barqaror o‘sishini ta’minlash imkoniyati kengayadi.

Mazkur tadqiqot natijalari asosida soliq stavkalarini konlarning real rentabelligiga moslashtirish muhim 
yo‘nalishlardan biri sifatida taklif etiladi. Bunda qazib olish chuqurligi, texnologik murakkablik darajasi va iqtisodiy 
samaradorlik ko‘rsatkichlariga asoslangan diferensial yondashuv soliq yukining adolatli taqsimlanishiga xizmat 
qiladi. Shu bilan birga, soliq tizimini soddalashtirish va normativ-huquqiy barqarorlikni mustahkamlash orqali 
Soliq kodeksida jarayonlarni standartlashtirish, takrorlanuvchi normalarni qisqartirish hamda soliq islohotlarining 
izchilligini ta’minlash zarur. Bundan tashqari, soliq ma’muriyatchiligi jarayonlarini to‘liq raqamlashtirish 
inson omilining ta’sirini kamaytirish, hisob-kitoblardagi xatoliklar va byurokratik kechikishlarni bartaraf etish 
hamda soliq tizimi samaradorligini oshirishda muhim ahamiyat kasb etadi. Umuman olganda, tizimli va ilmiy 
asoslangan yondashuvga tayangan holda soliq siyosatini isloh qilish O‘zbekiston neft-gaz sanoatining barqaror 
va raqobatbardosh rivojlanishini ta’minlashda eng dolzarb vazifalardan biri hisoblanadi.

